
Taarsigassarsisitsisarfinnut aningaasalersuisarfinnullu aningaasaateqarnissamut 

piumasaqaatit nakkutilliinermilu piumasaqaatit pillugit Kalaallit Nunaannut inatsisip 

allanngortinneqarnissaa pillugu inatsisip akuerineqarnissaa pillugu Inatsisartunut 

aalajangiiffigisassatut siunnersuut  

(Aningaasaqarnermut Akileraartarnermullu Naalakkersuisoq) 

 

 

Saqqummiussissut 

 

 

Siullermeerinninneq  

Naalakkersuisut sinnerlugit Inatsisartunut aalajangiiffigisassatut siunnersuut una 

saqqummiuppara. 

 

Kalaallit Nunaanni aningaasalersuisarnermut malittarisassiortarnermut immikkoortoq 

tiguneqarsimanngilaq, taamaalillunilu taanna danskit oqartussaasuisa ataanniilluni. 

 

Peqqussutip (EU) nr. 575/2013-meersup allanngortinneqarnera pillugu Europa-Parlamentip 

Rådillu peqqussutaa 2024, 31. maj 2024-meersumik taarsigassarsisitsisarnermik aarlerinaatit 

pillugit, taarsigassarsiat nalinginik aaqqigalliisarnermi aarlerinaatit, ingerlatsinermi 

aarlerinaatit, niuerfimmi aarlerinaatit, outputgulvimullu (CRR-III) Kalaallit Nunaanni 

atortussanngortinneqarnissaanik siunertaqarpoq.   

 

CRR III annertuutigut inuussutissarsiutigalugu ingerlatsisunut sammititamik teknikikkut 

malittarisassiuussinertut taaneqarsinnaavoq. 

 

Inatsisissatut siunnersuutikkut ingerlatsisut, tassani Kalaallit Nunaanni 

aningaasalersuisarnermik ingerlatsisut ilanngullugit, EU-mi malittarisassat assinginik 

malittarisassaqarnissaat qulakkeerneqassaaq. CRR III-mi taarsigassarsititsisarfiit 

patajaassusaata nukittorsarnissaat aningaasalersuisarnerullu aalaakkaanerunissaa 

siunertaavoq, peqatigisaanillu taarsigassarsianik ingerlatitseqqiisartut ikorfartornissaat, 

siuariarnissaq suliffissaqartitsinerlu ikorfartorneqassapput. Inatsisissatut siunnersuutikkut 

Kalaallit Nunaanni aningaasalersuisarfiit aningaasanut atugassanullu ajornaannerusumik 

periarfissaqartinneqalissapput.  

 

Inuussutissarsiutigalugu ingerlatsisut nunat tamalaat akornanni atuinermi CRR-mik 

ilisimannereerput. Taamaalilluni ullumikkut CRR II kiisalu Peqqussut (EU) nr. 575/2013 

allanngortinneqarnera pillugu Europa-Parlamentip Rådillu peqqussutaat (EU) 2019/876 

Kalaallit Nunaanni atuutereerpoq. CRR III naalagaaffeqatigiinni kiisalu EU-mut tunngatillugu 

aningaasalersuisarnermi niueqatigiinnermik ikorfartuisuussaaq, peqatigisaanillu nunatsinni 



aningaasalersuisarnermik ingerlatsisut nunat tamalaat akornanni sullissinernik 

neqerooruteqarnissaannut qulakkeerinnittuussalluni.  

 

Tusarniaanermut taamaallaat GrønlandsBanken oqaatigisassaminik nassiussivoq. 

Aningaaseriviup siunnersuut sakkortuumik taperserpaa, peqatigisaanillu siunnersuutip 

ataatsimiinnermi uani sapinngisamik siusinnerpaamik akuersissutigineqarnissaa 

kaammattuutigalugu. Tassunga atatillugu siunnersuutip oqaluuserisassanngortinneqarneranut, 

taamaalillunilu maanna ataatsimiinnermi pilertortumik akuersissutigineqarsinnaanngorneranut 

Inatsisartut Siulittaasoqarfiat qujassuteqarfigaara. 

 

Taama oqaaseqarlunga aalajangiiffigisassatut siunnersuut Inatsisartunut 

oqaluuserisassanngortippara. 

 

 

 


